
Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Франц хэлнээс Ж. Намсрай монголчлов

	 

	 

	 

	 

	ФРАНЦЫН БИЧГИЙН ИХ ХҮН ВИКТОР ХЮГО

	 

	(1802 онд төрж, 1885 онд нас баржээ.) Тэр үеийн нийгмийн ядуу хоосон давхаргын гүн зовлонт амьдралыг үзүүлсэн хэд хэдэн роман бичсэн билээ.

	Козетт охины тухай өгүүллэг бол Виктор Хюгогийн «Лей Мизерабль» (Шоовдорлогдогсод) гэдэг түүний хамгийн том романаас авсан хэсэг юм.

	Уг романы голлогч Жан Вальжан энэ өгүүллэгийн дотор Мадлэн гуай гэдэг нэртэй гарна. Жан Вальжан, эгчийнхээ өлсөж ядарсан хүүхдүүдийг хооллох гэж талх хулгайлсан хэргээс болж шоронд ороод хорин жил суужээ.

	Шоронгоос гараад ямар ч дэмжлэг тусламж, хийх ажил олдохгүй болоход нь дахин хэрэг гаргаж мөрдөлтөд орно. Тэгээд Мадлэн гэдэг өөр нэртэй болж үйлдвэрийн нэг жижиг хотод нуугдан очоод тэндхийн уран дархдын бүтээдэг эд таваарын үйлдэхүүнийг хямдруулах аргыг Мадлэн нээж олсон учир хотын бүх хүмүүсийн хамтаар Мадлэн баяжиж эхэлнэ.

	Гэвч Мадлэн өөрийн туулж өнгөрсөн хүнд амьдралыг марталгүй санаж, ядуу зовлонд учирч «шоовдорлогдсон» хүн бүхэнд үргэлжийн тусламжийг үзүүлдэг байлаа. Мадлэн өнчин хоцорсон бяцхан охин Козеттыг асран тэжээж төрсөн охиноо болгож хүмүүжүүлнэ.

	 

	1. ХОЁР ЭХ

	1818 онд Парисын ойролцоо одоо устаж үгүй болсон Монтфейрмей гэдэг сууринд нэг жижиг буудлын газар байлаа. Тэр буудлын эзэн нь Төнардье гэдэг айл байжээ.

	Намрын нэг үдэш, тар буудлын газрын үүдэн дээр нэг эмэгтэй сууж байв. Түүний хажууд хоёр бяцхан охин тоглож байлаа. Эх нь дуу аялан сууж байтал гэнэт нэг хүн:

	— Мадам та хоёр хөөрхөн хүүхэдтэй юм аа гэж шивгэнэн хэлэхэд нь гэдрэг эргэн харвал хэдэн алхмын цаана хүүхэд тэвэрсэн залуу эхнэр зогсож байв. Тэвэрсэн хүүхэд нь хоёр гурван настай, түүндээ гоёмсог хөх платье өмсгөж хөвөнтэй хөнжилд хучиж унтуулсан нь мондгор хацраа цухуйлган бөх унтжээ.

	Эх нь залуу боловч уранхай хувцастай гунигтай байлаа.

	Хаалган дээр сууж байсан тэр авгайд гаднаас ирсэн авгай сайхан үг хэлсэнд нь баярыг хүргээд хажуудаа суулгаж, хоёулаа ярилцаж эхлэв.

	— Намайг мадам Төнардье гэдэг юм. Энэ манай байшин гэж хоёр охины эх хэлээд:

	— Мадам та хаанаас явж байна вэ? гэж асуусанд тэр ирсэн эмэгтэй өөрийнхөө түүхийг ярьсан нь: 

	Нэр Фантиа, ажилчин, ханилсан нөхөр нас барсан. Парис хотод ажил олдохоо болихоор нь гэдрэг буцаж төрсөн нутгаа чиглэв. Парисаас өнөө өглөө хүүхдээ тэврэн явган гараад ядарч явтал Билмонбелийн улаанд дайгдан тэнд хүрээд, тэндээс Монтфермей хүртэл явган ирлээ. Жаал охин нь дөнгөж хөлд ороод данган дөнгөн явдаг болсон бөгөөд одоо эхийнхээ гар дээр унтсаар байв.

	Залуу эхнэр тэвэрсэн хүүхдээ үнсмэгц тэр нойрноос сэрж Төнардье авгай өөрийнхөө охидыг дуудаж, гурвуулаа тоглоцгоо гэв.

	Удсан ч үгүй гурван хүүхэд газар хонхойлон наадаж эхлэв. Шинэ ирсэн бяцхан охин маш сэргэлэн цовоо бөгөөд жижигхэн мод барьж газрыг маш хурднаар хонхойлон наадаж байх зуур хоёр авгай яриагаа үргэлжлүүлэв.

	— Таны охины нэр хэн бэ?

	— Козетт

	— Хэдэн настай вэ?

	— Гурван настай

	— Миний их охинтой чацуу юм. Энэ үед гурван жижиг охин баясгалантайгаар тоглосон хэвээр байв.

	— Энэ гурвыг хараач! Эгч дүү гурав шиг... Яасан хурдан дасчхав аа! гэж Төнардье авгай хэлэв.

	Козеттын эх, Төнардье авгайн гарыг атгаж сайтар ажиглан хараад, 

	— Миний хүүхдийг асарч байж чадах уу та? гэж асуув.

	Төнардье авгай цочин гайхав.

	Козеттын эхийн хэлсэн нь:

	— Би хүүхэдтэйгээ хамт нутагтаа очиж болохгүй. Хүүхэдтэй хүнд ажил олддоггүй юм. Би танай баясгалантай цогтой цэвэрхэн охидыг хармагц буянтай эхийн гар дээр байгаа хүүхдүүд юмаа гэж бодлоо... Би яваад удахгүй эргэж ирнэ. Миний охиныг өөр дээрээ аваад асарч байхгүй юу?

	— Би сайн мэдэхгүй байна...

	— Би сард зургаан франк өгч байя гэж ярихад нь цонхны цаанаас нэг эрэгтэй хүний хоолой:

	— Долоогоос доошгүй франк өг. Зургаан сарын нь мөнгийг урьдчилж өг гэж хашхирав.

	— Зургаан долоо дөчин хоёр болно гэж авгай хэлэв.

	— Би өшөө өгнө. Би наян франктай. Нутагтаа яваад элбэг хүрэх мөнгө надад үлдэнэ. Нутагтаа очоод мөнгөтэй болохтойгоо зэрэг охиноо авахаар ирнэ.

	— Охин чинь хүрэлцэхүйц платье, орны хэрэглэлтэй юм биз? гэж эрэгтэй хүний асуухад:

	— Энэ миний нөхөр гэж Төнардье авгай хэлэв.

	— Юу хэрэгтэй бүхэн нь цөм бий. Том хүнтэй адилхан, юм бүхнээр бүрэн, цагаан даавуу, торгон платье, эд бүхэн нь цөм одоо миний үүргэн дотор байна гэж Фантина хариулав.

	Тэднийгээ нааш өг гэж эрэгтэй хүний хэлэхэд:

	— Би өгнө өгнө, охиныгоо яасан ч нүцгэн орхихгүй! гэв. Төнардьегийн нөхөр байшингаасаа гарч ирээд:

	— Тэгвэл сайн байна гэв.

	Ингэж яриа тохироод, Козеттын эх мөнгөө өгөөд, байшинд нь хоноод буцаж ирэх шийдтэйгээр нөгөөдөр өглөө нь явав.

	Төнардьегийн айлын авгай Козеттын эхийн явахыг үзээд, 

	— Гудамжаар сая нэг авгай уйлаад явж байхыг нь үзлээ гэж ярив.

	Козеттын эх явсны дараа Төнардье эхнэртээ:

	— Цагтаа ирлээ, энэ авгай чинь мөнгө үгүй болчхоод байхад гэж хэлэв.

	 

	2. ТӨНАРДЬЕГИЙНХЭН

	Козетт охиныг авсан Төнардьегийнхэн гэдэг чухам хэн билээ. Ойр орчмын нь хүмүүс тэднийхнийг ер нь мэддэггүй байжээ. Төнардье авгайн нөхөр бол пагдгар нуруутай, ов заль ихтэй хүн бөгөөд өөрөө цэрэгт байсан гэж ярьдаг боловч чухам үнэн худлыг хэн ч мэддэггүй ажээ. Түүний эхнэр нь тарган, палхгар биетэй, олон үгэнд дуртай, зөвхөн өөрийнхөө их охин Эпонин, бага охин Азельмедаа хайртай билээ. Төнардьегийнхэн хэдийгээр ов мэхтэй, харамч боловч ядуу айл байлаа. Тэднийх хоосорч гүйцээд Козеттыг ирэх үед мөнгөөр гачигдан туйлдаа хүрч байжээ. Козеттын эхийн өгсөн дөчин хоёр франкийг Төнардье өрөндөө өгчээ.

	Дараагийн сард Төнардьегийнхэн ахиад мөнгөний хэрэгцээтэй болохдоо авгай нь Парис орж Козеттын хувцсыг худалджээ. Энэ мөнгөө зарцуулж дуусаад Төнардьегийнхэн жижиг охин Козеттыг үзэн ядах болжээ. Байсан хувцсыг нь зарж үрээд, Козеттод өөрийнхөө хүүхдийн хуучин банзал, цамцыг өмсгөдөг болов. Козеттыг муураас дор үзэж, гөлөгний хоолоор хооллодог болов. Муур гөлөг хоёр Козетттой хамт хоол идэх хань нь болж, муур гөлөг хоёртой хамт ширээний дор орж нэг модон идүүрээс хоол иддэг байжээ.

	Козеттын эх сар бүр захидал явуулж, охиноо ямар байгааг мэдэхийг оролддог байсан боловч Төнардьегийнхэн үргэлж «Козетт сайн байна» гэж хариулдаг байв.

	Эхний 6 сар өнгөрмөгц Козеттын эх долоон сарын мөнгө гэж долоон франк явуулсан ба сараас сард тогтмол мөнгө явуулдаг байв. Нэг жил болоогүй байхад, 

	— Сар бүрийн долоон франк бага байна! гэж Төнардье хэлээд арван хоёр франк явуулж бай гэж захидал бичив. Тэхэд нь Козеттын эх арван хоёр франк явуулдаг болов.

	Мадам Төнардье өөрийнхөө хоёр охидыг ихэд хайрлан үздэг байсан ба Козеттыг гадуурхан үздэг байв. Энэ авгай Эпонин, Азельма хоёроо байдгаар нь эрхлүүлж, жаахан Козеттыг зодож жанчдаг болов. Козеттыг мадам Төнардье, хоёр охиныхоо хамтаар хялайн хардаг байв. Он жил дараалан өнгөрсөөр байв.

	— Төнардьегийнхэн сүрхий улсууд байна. Баян бус боловч хүний жижиг охиныг асрахаар авчээ гэж нутгийн хүмүүс ярилцдаг байв.

	Козеттын эх, охиноо мартжээ гэж улсууд боддог байлаа.

	Козетт өсөж том болох тутам түүний гашуун зовлон бас л нэмэгдсээр байлаа. Таван нас хүрмэгц гэрийн зарц болж хувирав. Козеттоор өрөө тасалгаа, хашаа, гудамжаа цэвэрлүүлдэг болсон ба хувин саваа угаалгадаг болжээ.

	Энэ үед Козеттын эх, мөнгө бага олдог болжээ. Тэхэд Төнардьегийнхэн Козеттыг улам хажиглан үздэг болов.

	 

	[image: Image]

	 

	Зургаан нас хүрээгүй жижигхэн Козетт өвлийн хүйтэнд өглөө эрт босож, нүцгэн улаан гартаа том шүүр бариад, бүлтгэр хоёр нүднийхээ нулимсыг дуслуулан гудамжны хог цэвэрлэдэг байв. Төнардьегийн айл зэргэлдээ хүмүүс Козеттыг болжмор гэж нэрлэдэг болов. Учир нь тэр, шувуунаас томгүй биетэй, өглөө бүр хүн бүхнээс урьд босдог байлаа. Ганцхан энэ ядуу болжмор, жиргэж шулганан дуугардаггүй байлаа.

	 

	3. КОЗЕТТЫН ЭХ

	Төрсөн үрээ хүний газар орхиод явсан тэр эх хаа байгаа вэ? Юу хийж яваа вэ?

	Козеттээ Төнардьегийнхэнд үлдээгээд тэр эх замаараа цааш явсаар Монтрэй-сүр-мэрт ирэв. Энэ жижиг хотод ганцхан жижиг фабрик байв. Энд Фантина эмэгтэйчүүдийн гар үйлдвэрт ажилд орлоо. Амьдарч суухад хүрэлцэхүйц мөнгө олж, маш их баясан нэг жижиг тасалгааг хөлслөн аваад зээл тавьж өрөөндөө мебель авч тавьжээ. Фантина, Төнардьегийнд мөнгө гуйвуулсан хэвээр байлаа. Фабрикт ажиллаад жил гаруй болж байтал нэг өглөө харгалзагч хүүхэн ирж Фантинад хийх ажил байхгүй болсон гээд тавин франк өгөөд үйлдвэрийн газраас гарах хэрэгтэй гэж тушаав.

	Яг энэ үед Төнардьегийнхэн сард зургаан франк явуулахын оронд арван хоёр франк явуулж бай! гэж нэхэмжилсэн үе байв.

	Фантина арга тасрав. Ажил эрж нутгаа орхиж өөр газар очиж ч чадсангүй. Нөгөө зээл тавьж авсан мебелийн өртгийг төлөөгүй хэвээр билээ. Фантина өршөөхийг гуйж, хэдэн үгийг хэлсэн боловч харгалзагч авгай анхаарсангүй өнгөрөөв.

	Ядуу эмэгтэй Фантина ажлаасаа халагдаад гэртээ буцаж ирэв. Фантина горьдлого тасарсангүй, харин ажил хайж эхлэв. Айлд зарцлагдахаар шийдэж, ажил эрж, нэг айлаас нөгөө айлыг дамжин явсан боловч түүнийг хэн ч ажилд авсангүй. Тэгээд Фантина цэргийн хувцас оёдог ажилд ороод өдөрт арван хоёр мөнгө (су) олдог болсон боловч охиныгоо өгсөн айлд арвыг нь явуулах ёстой байв.

	Энэ үеэс эхлэн Фантина, Төнардьеийнхэнд бага мөнгө явуулдаг боллоо. Фантина гуйланч байдалтай амьдардаг болов. Өвлийн хүйтэнд галгүй сууж, өмссөнөөрөө хучлага хийж, амь зуух болов. Шөнө зөвхөн таван цаг унтаж, үлдсэн бүх цагтаа юм оёж, хар талхаа олж амьдрах боллоо.

	Фантина охиноо авчиръя гэвч Төнардьегийнд их өртэй болсон байв. Охиноо авъя гэхэд мөнгө хаанаас олох вэ?

	Фантина өвлийн адаг сарын үеэр ажил үгүй болохын хамт ханиад хүрч хавар болоход улам хүндрээд зун жаал гайгүй болов. Зун дуусаж, өвлийн тэсгэм хүйтэн өдөр эхлэхэд хийх ажил багадаж, авах цалин хасагдсаар, тавьсан өр улам нэмэгдсээр байлаа. Цөөхөн мөнгө авах болсноос хойш Төнардьегийнхэн Фантинад цаг үргэлж захидал ирүүлдэг болов. Гэнэт нэг өдөр Төнардьегийнхнээс ирүүлсэн захидлын дотор «Козетт, өвдлөө, үнэтэй эм авах хэрэгтэй байна. Бидэнд авах мөнгө алга, хэрэв та дөчин франк явуулахгүй бол жаал охин чинь үхэх нь байна» гэж бичжээ.

	Фантина охиндоо хайртай учир арга ядахдаа нэг үдэш гудамжны өнцөгт оршдог үсчний газар ороод, газар шүргэх шахсан өтгөн хонгор үсээ задлахад нь, үсчин:

	— Яасан сайхан үс вэ! гэв.

	— Миний үсийг та худалдаж авах уу?

	— Авалгүй яах вэ!

	— Тэгвэл үүнийг хайчил! гээд худалдчихжээ. Олсон дөчин франкаа Төнардьегийн рүү гуйвуулжээ.

	Төнардье мөнгө авах муухай заль хэрэглэсэн болохоос биш, харин үнэндээ Козетт өвдөөгүй байв.

	Фантина хоёр дахь удаадаа амьдарч байсан жажиг өрөөгөө орхиод гудамжинд гарлаа. Орны хэрэглэл юу ч үгүй болов. Фантина олон шөнө дараалан бодол бодож, гашуун нулимсаа асгаруулсаар ханиад нь улам хүндрэвч өдөрт арван долоон цагийн турш юм оёж байлаа.

	Нэг өдөр Фантина гудамжинд ухаан алдан унасныг Мадлэн гэдэг хүн эмнэлгийн газар аваачиж хэвтүүлэв.

	 

	4. МАДЛЭН ГУАЙ

	Мадлэн гуай гэдэг хэн бэ?

	Фантинаг Монтрэй-сүр-мэрд ирэхээс нэг буюу хоёр жилийн өмнө үл таних нэгэн хүн тэр хотод суухаар иржээ. Тэр хүн бага сага мөнгөтэй, хувцастай ирснээс гадна ажилчин хүний яриатай ажээ. Арван хоёрдугаар сарын нэг орой гартаа таяг тулж, нуруундаа үүрэг үүрээд, энэ жижиг хотод ирсэн тэр өдөр байшин шатаж, түймэр гарч байлаа. Энэ хүн дүрэлзэж байгаа улаан гал руу довтлон орж хоёр хүүхдийг аварчээ. Тэр өдрөөс эхлэн түүнийг Мадлэн гуай гэдэг юм гэж хүмүүс мэдэх болжээ.

	Мадлэн гуай тавин настай, шар үстэй, хянамгай нүдтэй ажээ. Мадлэн ганцаараа сууж, их ажил хийхийн хамт өмнөө ном дэлгэж тавиад хоол иддэг заншилтай билээ.

	Зайдуу газар гарч амрах нь түүнд их тааламжтай ажээ. Хүүхдүүд Мадлэн гуайд их хайртай болжээ. Учир нь Мадлэн гуай самар, дэрс, хулсаар элдэв янзын тоглоомыг хийж чаддаг байв. Мадлэн ядарсан хүн бүхэнд тусалдаг байлаа.

	Олон үгэнд дуртай хүмүүс «энэ хүн магад баян хүн, ядуучуудад их мөнгө өгөх юм, лав гурван сая төгрөгийн хөрөнгөтэй байх» гэлцдэг байлаа. Үнэндээ Мадлэнд хөрөнгө гэх юм юу ч байсангүй билээ.

	 

	 

	5. ФАНТИНА ЭМНЭЛГИЙН ГАЗАРТ

	Эмнэлгийн газарт Фантина бүхэл шөнөдөө ихэд шаналан, халуурч байгаад үүрээр унтав.

	Маргааш Фантина өдөр дундын хэрд сэрлээ. Фантинаг ухаан орохоос нь нэг цагийн өмнө Мадлэн гуай ирээд хүлээж байжээ. Фантина түүнийг үзэхтэйгээ хамт:

	— Та энд юу хийж байна вэ? гэж асуув.

	Мадлэн гуай Фантины гарыг бариад, 

	— Бие чинь ямар байна вэ? гэж асуухад, 

	Сайн байна, унтаж хонолоо гэж хариулав.

	Мадлэн гуай өдөр шөнийн турш Фантины бүх түүхийг сураглан асууж мэдээд, тэр эмэгтэй бас хүүхэдтэй гэдгийг мэддэг боллоо. Фантина, Төнардьегийнд зуун франкийн өртэйг мэдээд, тэр мөнгийг нь гуйвуулаад, Козеттыг удаалгүй нааш нь Монтрэй-сүр-мэр рүү явуул гэж захидал бичив.

	Энэ бүхнийг хэлэхэд Фантина баясгалантай инээмсэглэв.

	Гэвч Фантины бие сайжирсангүй эмнэлэгт хэвтсээр байв.

	Мадлэн гуай түүнийг өдөрт хоёр дахин эргэж, очих бүрд нь, 

	— Би, Козеттоо мөд үзэх болов уу гэж асуухад, 

	— Маргааш өглөө магад уулзана биз гэж хариулахад эхийн шаналсан царай баясгалантаар дүүрдэг байлаа.

	— Охиноо үзвэл жаргал гүйцлээ гэж Фантина ярьдаг байв.

	Өдөр хоног өнгөрөх тутам Фантины өвчин улам хүндэрсээр байв. Нэг өдөр Мадлэн гуай, 

	— Юу болж байна вэ? гэж доктороос асуухад, 

	— Хүүхэдтэйгээ уулзах хүсэлтэй хүн юм уу? гэж доктор хариу асуусанд:

	— Тийм ээ! гэв.

	— Тэгвэл хүүхдийг нь хурдан ирүүлээч гэж доктор хэлэв.

	Төнардьегийнхэн Козеттыг явуулах дургүй байв. Мадлэн гуайн явуулсан зуун франкийг аваад Төнардье эхнэртээ хэлсэн нь:

	— Фантина баяжжээ. Хүүхдийг нь битгий явуул! Бидэнд ахиад мөнгө авч ирэг! гэжээ. 

	Нэг өдөр Мадлэн гуай, 

	— Козеттыг авч ирүүлэхээр хүн явуулъя. Эсвэл би өөрөө явъя гэж Фантинад хэлэв.

	Фантинагаар хэлүүлж дор дурдсан захидлыг бичээд өөрийн нь гарын үсгийг зуруулжээ.

	«Мөсьө Төзтардье

	Козеттыг энэ хүний хамтаар явуул.

	Шаардсан мөнгийг чинь төлнө.

	Таны амрыг эрэгч Фантина» гэжээ.

	Хэд хоносны дараа Фантина өөрийнхөө охинтой уулзаж чадсангүй нас баржээ.

	 

	6. МОНТФЕРМЕЙД УС ХОВОР

	1823 онд Монтфермей бол ойн дотор орших зайдуу жижиг тосгон байв. Тэр тосгон нам гүм бөгөөд юмны үнэ хямд байлаа. Гагцхүү тэнд усаар ховорхон учир нэлээд холоос зөөдөг байлаа. Тосгоны зах дахь сүмээс цааш хориод минут яваад хүрэх ойн дунд ганц жижиг горхи урсдаг байлаа. 

	Тосгоны энэ хэсэгт Төнардьегийнхэн суудаг байсан бөгөөд тусгай хүн зун нь долоон цаг хүртэл, өвөл 5 цаг хүртэл өдөр бүр ус зөөж өгдөг байлаа. Козетт Төнардьегийнд зарцын ажил хийдэг байлаа. Хэрэв үдэш усаар тасарвал Козетт усанд гүйнэ. Козетт шөнийн цагт ойн дотуур, явахдаа айх боловч гэрээ усаар гачигдуулахгүйг үнэн голоосоо хичээдэг байжээ.

	Нэг орой Төнардьегийнд гаднаас дөрвөн зочин иржээ. Козетт гал зуухны газрын ширээн дор, өөрийнхөө үргэлжийн байранд сууж байлаа. Козетт нүцгэн хөлдөө шаахай углаад, хоёр гартаа ноос, утас барьж галын гэрэлд Төнардьегийн хоёр охинд оймс нэхнэ. Гадаа пад харанхуй байв. Козетт хамаг усаараа зочдын өрөөний бүх савыг дүүргэсэн учир гэрт бас л усгүй болсныг санаж, сэтгэл нь зовно. Зочдын нэг нь байн байн гадагш хараад нүх шиг харанхуй шөнө байна. Муураас өөр юм гудамжаар явахын арга алга гэхэд Козеттын дотор арзасхийв. 

	Ирсэн зочдын нэг нь гэнэт гал зуухны газар орж ирээд:

	— Миний морьдод ус өгөөгүй байна гэхэд Козетт ширээн дороос гараад:

	— О Месье! Морь хувинтай уснаас уусан. Би ханатал нь усалсан гэж Козетт хэлэв.

	— Ус уугаагүй байна гэж чамд хэлж байна!

	Козетт дахиад ширээн доогуураа орчив.

	— Тийм тийм. Ус уугаагүй бол ус өгөлгүй болохгүй. Козетт хаа байна? гэж Төнардье хэлэв. Тэгээд ширээн доогуур бөхийн Козеттыг хараад:

	— Гараад ир! яв! ус авчирч энэ морьдыг усал! гэж зандрав. 

	— Манайд ус байхгүй, мадам гэж Козетт хэлэв.

	— Тэгвэл, яваад ус бариад ир! гээд Төнардье авгай хаалгаа онгойлгов. Дараа нь авдраасаа арван таван су авч Козеттод өгөөд, буцаж ирэхдээ талхны газраас талх аваад ир гэв. Өгсөн тэр мөнгийг нь Козетт аваад өвөр лүүгээ хийв.

	Гартаа хувин бариад нээлттэй хаалганы дэргэд зогстол, 

	— Яав! гэж Төнардье авгай хашхирахад Козетт гадагш гарав. Хаалга дахин хаагдав.

	 

	7. ХҮҮХЭЛДЭЙ

	Энэ жижиг тосгонд нэлээд хэдэн хоршоо байдаг билээ. Төнардьегийнхний хаалганы яг эсрэг талд хүүхдийн тоглоом худалддаг хоршоо байдаг ажээ. Тэр хоршооны нэгдүгээр давхрын цонхон дээр толгойгоо алтан шаргал тарианы түрүүгээр хүрээлүүлсэн ягаан платье өмсгөсөн цэвэр үстэй цэнхэр нүдтэй том гэгчийн хүүхэлдэй тавиатай байв. Тосгоны бүх хүүхэд өдөр туршдаа цонхны өмнө зогсоцгоон тэр хүүхэлдэйг гайхан харцгаадаг байв. Төнардьегийн Эпонин Азельма хоёр охин бас хоршооны дэргэд зогсож цагийг өнгөрөөдөг ажээ. Козетт мөн нэг адил хүүхэлдэйг хардаг байсан боловч түүнийг ойрхноос нэг ч удаа хараагүй байжээ. Козетт гартаа хувингаа барьж, мөн хоршооны дэргэд зогсон эвий хөөрхөн энэ хүүхэлдэй яасан их жаргалтай болдоо гэж бодон даалгасан даалгавар, барьсан хувин, бүгчим харанхуй шөнө эд бүхнийг цөмийг мартан, санаа амран баясан зогсов.

	Гэв гэнэт Төнардье авгайн хахир муухай дуу сонстоход Козетт эмээн сандрав.

	Төнардье авгай хаалгаа онгойлгон Козетт хоршооны өмнө зогсож байхыг хараад:

	— Чөрчийсөн муу чөтгөр чи явахгүй юугаа хийж байгаа юм бэ? гэв.

	Козетт гартаа хувингаа бариад цаашаа гүйж, нэг ч удаа эргэж харсангүй. Талхны дэлгүүрээс эхлээд сүм хүртэл хоршоонуудын цонхны гэрэл замыг гэрэлтүүлж байснаа удсан ч үгүй харанхуй газар эхлэв. Хөөрхий бяцхан Козетт харанхуй газраар цааш зоригтой гүйсээр боловч хүн амьтан огт дайралдахгүй гагцхүү хажуугийн байшингууд сүглийн харагдана. Хамгийн захын байшинг өнгөрөөд Козетт, барьсан хувингаа газарт тавив. Монтфермей тосгон түүний ард хоцорч цаашлах тутам өргөн тал, харанхуй шөнө тохиолдоно. Козетт зорчиж өнгөрөх хүн, мал, мод чулууг хараад зэвүүцэн айлаа.

	Козетт газраас хувингаа аваад, 

	— Ус алга байна гэж буцаж очъё гэж санав.

	Зуугаад алхам хэртэй буцаж явтлаа дороо зогсов. Козетт Төнардье авгайгаас айна. Яах вэ? Хаашаа явах вэ? Козеттын өмнө талд харанхуй шөнө, ар талд нь Төнардье авгай байв. Козетт усны зүг чиглэн гүйв. Тосгоноос гарч ой дотуур явахдаа уйлах шахав. Ойн захаас яваад горхи усанд хүртэл долоо найман минут явах хэрэгтэй байв. Нүх шиг харанхуй шөнө дунд зоригтой алхалсаар Козетт усны дэргэд очив. Бөхийгөөд хувингаараа ус утган авч байтал өвөрт нь байсан арван таван су (мөнгө) ус руу унахыг Козетт өөрөө мэдсэнгүй. Хувингаараа бараг дүүрэн ус авч ногоон дээр тавиад ядарснаасаа болж хувинтай усныхаа хажууд унав. Аньсан нүдээ нээж харахад салхи үлээж хөвч ой бараантан харагдана. Бушуухан гүйгээд гэрэлтэй цонхнуудын дэргэд очъё доо гэж бодсон боловч хажуудаа байгаа хувинтай усаа үзээд авалгүйгээр явж чадсангүй. Хувингийнхаа оосроос хоёр гараараа бариад арван хэд алхсан боловч дүүрэн устай хувин хүнд байсан учир арга буюу амрах хэрэгтэй боллоо. Хэдэн секундийн төдий амраад хувинтай усаа барьсаар арай гэж явж байтлаа бүүр их ядрав. Ойн захаас гарах яагаа ч үгүй байлаа. Хөөрхий бяцхан охин арга ядран уйлав.

	Гэтэл нэг том гар хувинтай усыг нь авахад хоёр гар нь хөнгөрөв. Дээшээ өндийн харвал нэг хүн хажууд нь алхаж явлаа. Тэгээд Козетт айхаа болив.

	 

	8. ҮЛ ТАНИХ ХҮН

	Үл таних хүн бүдүүн хоолойгоор

	— Хүү минь хувинтай ус чинь чамд хүндэджээ гэж хэлэхэд, 

	— Тийм ээ мөсье гэж Козетт хариулав.

	— Усыг чинь би хүргэж өгье. Чи хэдэн настай вэ?

	— Найман настай.

	— Чи холоос явж байна уу?

	— Модон дотор байгаа усны тэндээс явж байна.

	— Ус байдаг газар танайхаас хол уу?

	— Эндээс хориод минут яваад хүрдэг юм аа.

	— Чамд эжий байхгүй юу? гэж тэр хүн асуув.

	— Би мэдэхгүй. Эх гэж боддог ч үгүй. Хүүхэд бүр ээжтэй байх юм. Надад ээж байхгүй гэж Козетт охин хариулав.

	Үл таних хүн хувинтай усаа газарт тавиад, харанхуй дунд хүүхдийг ажиглан харах, гэж зогсоод, хоёр гараа мөр дээр нь тавиад:

	— Нэр чинь хэн бэ? гэж асуув.

	— Козетт гэдэг.

	Тэр хүн хоёр гараа Козеттын мөрөн дээрээс аваад, хувинтай усаа барьж цааш явав.

	Нэг минут өнгөрсний дараа.

	— Хүү минь гэр чинь хаана вэ? гэж тэр хүн асуув.

	— Манайх Монтфермейд.

	— Бидний очих, гэж байгаа газар мөн үү?

	— Мөсье, тийм ээ.

	— Хэн чамайг энэ харанхуй шөнө модон дотроос очиж ус авчир гэж явуулсан бэ?

	— Мадам Төнардье намайг явуулсан.

	Мадам Төнардье, юу хийдэг юм бэ?

	— Буудлын газрын эзэн юм. 

	— Тийм үү? Тэгвэл би тэднийд энэ шөнө хоноё, намайг хүргээд аль.

	— За тэгье гэж Козетт хэлэв.

	Замд тохиолдсон тэр хүн түрүүлэн алхаж, түүний хойноос Козетт ядралыг мэдэхгүй даган алхалж, үе үе тэр хүнийг харж явав. Хэдэн минут өнгөрсний дараа:

	— Төнардьегийнхэн зарц байхгүй айл уу? гэж тэр хүн асуув.

	— Мөсье, байхгүй.

	— Тэднийд чамаас өөр багачуул бий юү?

	— Бий. Хоёр жижигхэн охин бий.

	— Хэн, хэн гэдэг нэртэй юм бэ? 

	— Нэгийг нь Эпонин, нөгөөх нь Азельма гэдэг. Тэр хоёр Төнардьегийн төрсөн охид юм аа. 

	— Тэр хоёр юу хийдэг юм бэ?

	— Тэр хоёр олон хөөрхөн тоглоомтой. Түүгээрээ тоглодог.

	— Өдөр турш уу?

	— Мөсье, тийм ээ.

	Чи тоглодог уу?

	— Үгүй, би ажил хийдэг.

	— Өдөр турш уу?

	— Мөсье, тийм ээ. Ажлаа дуусаад би бас тоглодог гэж Козетт нүдээ бүлтэлзүүлэн намуухан дуугаар хариулав. Чи яаж тоглодог вэ?

	— Өөрийнхөө хэрээр тоглодог. Надад төдий олон тоглоом байхгүй. Эпонин, Азельма хоёрын тоглоомыг аваад тоглоход тэд дургүй байдаг юм. Би үүнээс уртгүй цагаан тугалган сэлэмтэй гээд хүүхэд монцгор хуруугаа үзүүлнэ.

	Тэр хоёр явсаар тосгонд орж талхны газрын өмнүүр өнгөрөхөд: Козетт талх авна гэдгээ ер санасангүй.

	Гэртээ дөхөж очмогцоо Козетт хамт яваа хүнийхээ гараас татан:

	— Яах билээ? гэв.

	— Яагаа вэ хүү минь?

	— Бид гэрийн хажууд ирээд байна.

	— За тэгээд яах гэж?

	— Хувингаа надад өгнө үү та!

	— Яагаад тэр вэ?

	— Мадам хэрэв хүнээр усаа бариулаад ирж явааг үзвэл, намайг зодно.

	Хаалганы дэргэд хүрээд хамт яваа хүн, устай хувингаа Козеттод өгөв.

	 

	9. КОЗЕТТЫН ХҮҮХЭЛДЭЙ

	Хаалга онгойход Төнардье авгай зогсож байв.

	— Аа чи ирээ юү!

	— Мадам, энэ Мөсье манайд хонохоор ирлээ.

	Төнардье авгай гаднаас ирсэн хүнийг ажин хараад:

	— Энэ Мөсье юү? гэж асуув.

	— Мадам, би мөн гэж тэр хүн малгайгаа барьж хариулав.

	Баян жуулчид төдий л их боловсон байдаггүй сан гэж бодоод Төнардье авгай тэр хүний уранхай костюм, барьсан таяг зэргийг ажин хараад:

	— Та ордоо гэж дургүйлхэн хэлэв.

	«Зочин хүн» хаалгаар оров. Эхнэр нь нөхөр рүүгээ харахад, нөхөр нь хариу дохио өгөв:

	— Манайд байр байхгүй байна даа гэж авгай хэлэв.

	— Байшингийн чинь дээвэр доорх нүхэнд хоноод, тасалгааны мөнгө төлье.

	— Дөчин су (мөнгө) төл!

	— Төлье, төлье.

	«Зочин хүн» ширээний ард суумагц Козетт ширээн дээр нэг шил улаан архи аяганы хамт тавиад буцаж ширээн доогуураа ороод юм нэхэж эхлэв.

	Түүнийг зочин хүн ихэд ажиглан харвал Козетт туранхай цонхигор царайтай, өмссөн хувцас нь салбарч урагдсан учир нүцгэн бие нь энд тэндгүй цайлзан харагдана. Хоёр нүцгэн хөл нь хүйтнээс болж ув улайжээ. Козетт даарсан биеэ галд дулаацуулахыг зүрхлэхгүй, харин ширээний дор сууж ажлаа хийнэ.

	Хамт ирсэн нөгөө хүн нүд салгалгүй Козеттыг ширтэнэ.

	Гэнэт Төнардье авгай, 

	— Талх яасан бэ? Чи авчирсан биз? гэж зандрав.

	— Козетт талх авахаа таг мартжээ.

	Мадам, талхны газар хаалттай байлаа гэж худал хэлэв.

	— Хаалгыг нь тонших чинь яасан юм бэ!

	Би чадлаараа тоншсон.

	— Онгойлгоогүй.

	— Арван таван су нааш нь аваад ир!

	Козетт өвөр рүүгээ гараа хийгээд хайтал нөгөө мөнгө нь алга болсон байжээ. Козеттын царай нь хувьс хийв.

	— Чи мөнгө гээчхээ юү? Эсвэл хулгайлж авах гэж байна уу? гэж Төнардье авгай хашхирав.

	— Мадам минь, мадам минь! та намайг өршөөгөөрэй. Би тийм муухай юм яасан ч хийхгүй.

	Төнардье авгай, Козеттыг шүүрэн авч гараа далайн зодохыг завдтал ширээний ард сууж байсан хүн карманаасаа мөнгө гаргаад, 

	— Би сав саяхан энэ хүүгийн карманаас юм унахыг үзлээ. Энэ лав мөн байхаа? гэж тэр хүн хэлээд доошоо бөхийж газраар юм хайсан байдал үзүүлээд хорин су-г авч өгөв. Энэ бол үнэндээ Төнардье авгайн өгсөн мөнгө биш байжээ. Төнардье хорин су өгөөгүй, харин арав гаруй су өгсөн билээ.

	Хүний өгсөн хорин су-г авгай авч кармандаа хийгээд хүүхдийн зүг хандан:

	— Ахиад ийм хэрэг битгий гарга гэж хэлэв. Козетт буцаж ширээний доогуур оров.

	— Та хоол идэх үү? гэж Төнардье авгай тэр хүнээс асуусан боловч, тэр хүн хариу хэлсэнгүй:

	Энэ хэн гэдэг хүн бэ? хоол идэх мөнгөгүй ядуу хүн байна. Газар байсан мөнгийг хулгайлж авсан юм биш байгаа гэж Төнардье авгай дотроо бодов.

	Төнардьегийн Эпонин, Азельма хоёр охин хаалга онгойлгон орж ирэв. Дулаан хувцсаа өмссөн тэр хоёр охин галын хажууд суугаад хүүхэлдэйгээ барьж баясгалантайгаар хөөрөлдөв.

	Козетт нэхэж байсан юмаа орхиж, байн байн тэр хоёрыг харж харин Эпонин Азельма хоёр Козеттыг ер нь тоож харахгүй байлаа. Тэр хоёр Козеттыг нохой мэт үздэг ажээ.

	Үл таних хүн Төнардье авгайн зүг эргэж Козеттыг заагаад, 

	— Мадам та, Козеттыг тоглуул! гэж хэлэв.

	— Яах юм бэ? ажлаа хийж байг! гэж Төнардье авгай хариулав.

	— Козетт юу хийж байгаа юм бэ?

	— Миний хоёр охины оймсыг нэхэж байгаа юм.

	Нэг хос оймс ямар үнэтэй вэ?

	— Гучин су-гээс доошгүй.

	— Би энэ хос оймсыг таван франкаар худалдаж авна гэж тэр хүн хэлээд өврөөсөө таван франк гаргаад ширээн дээр тавилаа.

	Тэгээд ажлаас чинь чөлөөллөө тогло хүү минь, тогло гэж хэлэв.

	Төнардье өгсөн мөнгийг нь аваад кармандаа хийв:

	Козетт айн чичрэн:

	— Мадам би тоглож болох уу? гэж асуув.

	— Тогло гэж Төнардье авгай хэлэв.

	— Баярлалаа мадам, гэж Козетт хэлэв.

	Төнардье ширээний ард суугаад цай ууж суухад нь эхнэр нь ойртож очоод:

	— Энэ хэн гэдэг хүн бэ? гэж шивгэнэн асуув.

	— Муу хувцас өмссөн баян хүн байхаа. Козетт нэхэж байсан юмаа орхиод хайрцаг дотроос хуучин алчуур, цагаан тугалган жижиг сэлмээ авав. Эпонин Азельма хоёр Козеттын хийж байгааг ер анхаарсангүй. Тэр хоёр хүүхэлдэйгээ газар хаяад мууртай тоглож:

	— Азельма чи хараач, энэ тоглоом маань илүү сайхан юм байна. Дуу гарч байна. Хөдөлж байна үүгээр тоглоё гэж Эпонин хэлэв. 

	Козетт өөрийнхөө сэлмээр хүүхэлдэй хийж тэврээд унтуулах гэж бүүвэйлэн зогсож байтлаа гэнэт Төнардьегийн хоёр охины хүүхэлдэй ширээний хажууд газар хэвтэж байхыг үзэв.

	Козетт өөрийнхөө сэлмийг газар хаяад эргэн тойрон харахад Төнардье авгай нөхөртэйгөө ярилцаж, Эпонин Азельма хоёр мууртай тоглож байлаа. Козетт ширээнийхээ дороос босож, газар хэвтээ хүүхэлдэйг шүүрэн авахыг, хамт ирсэн хүнээс өөр хэн ч харсангүй. Козетт буцаж байрандаа суугаад тоглоомоороо тоглож, хориод минут болж байтал гэнэт Азельма, 

	— Эгчээ харж байна уу! Козетт бид хоёрын хүүхэлдэйг аваад байна гэж Эпониндаа хэлэв.

	Эпонин байрнаасаа босож эх дээрээ очиж хормойноос нь татаад:

	— Ээжээ, түүнийг хар! гэхэд Төнардье авгай эргэж, Козетт хүүхэлдэйгээр тоглож байхыг хараад:

	— Боль Козетт оо! гэж хашхирахад: Козетт барьж байсан хүүхэлдэйгээ байсан газарт нь аяархнаар тавиад уйлав.

	Гаднаас ирсэн хүн байраасаа босоод

	— Юу болоо вэ? гэж Төнардье авгайгаас асуув.

	— Миний хоёр охины хүүхэлдэйг бохир муухай гараараа бариад наадаж байхыг та үзэхгүй байна уу!

	Тэр хүн гадагш гараад хоёр гартаа том гэгчийн хүүхэлдэй барьсаар буцаж ирээд, түүнийгээ Козеттын өмнө босгож тавиад:

	— Май ав, үүнийг би чамд авчирлаа гэв.

	Козетт өндийн хараад «үүнийг чамд авчирлаа» гэдэг тааламжтай сайхан үгийг сонсов. Козетт, хүүхэлдэй тэр хүн хоёрыг ээлжлэн ширтэж байгаад дараа нь ширээнийхээ дор орж нуугдав. Козетт уйлж мэгшихээ бүр болив.

	— Чи яагаад өөрийнхөө хүүхэлдэйг авахгүй байгаа юм бэ? гэж Төнардье авгай аяархан бөгөөд эгдүүцсэн хоолойгоор хэлэв. Козетт урагшаа дохиод, 

	— Мадам, би үүнийг авах уу? гэв.

	— Хүний өгч байгаа юмыг авалгүй яах вэ! гэв.

	— Энэ «хүүхэлдэйг» надад өгч байна уу? гэхэд тэр хүний хоёр нүд нь нулимсаар дүүрэн, «хүүхэлдэйн» гарыг Козеттын гарт бариулав.

	Козетт, хүүхэлдэйг аваад.

	— Би үүнийг Катерина гэж нэрлэе гэв.

	— Мадам, би үүнийгээ сандал дээр тавьж болох уу? гэж охин асуув.

	— Болно болно гэж Төнардье авгай хариулав.

	Тэр авгай өөрийнхөө зэвүүцлийг, хүнд мэдэгдэхгүйг хичээн хоёр охиныгоо унт гэж явуулаад дараа нь нөгөө хүнээс Козеттыг явуулж унтуулах зөвшөөрлийг гуйв. Козетт Катеринагаа тэвэрч унтахаар явав.

	Гаднаас ирсэн хүн өөрийнхөө боодолтой юмыг лааны хамт бариад Төнардьегийн заасан газар очиж унтахаар явав.

	 

	10. МАДЛЭН ГУАЙ ХЭЛСЭНДЭЭ ХҮРЭВ

	Нөгөө хүн өглөө нь маш эрт босоод гал зуухны газар орж галын хажууд сууж байсан Мадам Төнардьетэй ярилцав.

	Тэр хүн таягаа барьж үүргээ үүрэхэд нь

	— Та явлаа юу? гэж Төнардье авгай асуув.

	— Би явъя, мадам.

	— Та Монтфермейд онцын ажилгүй ирсэн үү?

	— Ажил гэж юм байхгүй— Замдаа дайраад явж байна. Мадам, би шөнө хоносны мөнгө төлөх үү, яах вэ? гэв.

	Төнардье авгай үдэш орой нь бэлтгэсэн мөнгөний тооцоог харуулав.

	Тэр хүн цаасыг нь авч ажиглан хараад, 

	— Танайх Монтфермейгийн нэлээд орлоготой айлын нэг мөн үү? гэж асуухад, Тенардье авгай:

	— О мөсье! цагийн байдал хүнд байна. Ядахдаа энэ жаал охиныг тэжээхэд учиргүй их мөнгө хэрэгтэй болох юм.

	— Ямар жаал охиныг вэ? 

	— Таны мэдэх жижиг охин Козетт!

	— А тийм үү? гэж ирсэн хүн хэлэв.

	— Бид мөнгө ер нь олдоггүй мөртөө учиргүй их мөнгө зарцуулдаг. Би өөрөө хоёр охинтой. Хүний хүүхдийг хооллож байхын хэрэг огт алга.

	Дуугүй сууж байсан хүн гэнэт ер нь хайхраагүй маягийг үзүүлэн:

	— Хэн нэг хүн хүүхдийг чинь аваад явъя гэвэл яах вэ?

	— Козеттыг уу?

	— Тийм!

	— А месье минь буянаа дэлгэр! Козеттыг аваад далд оруулаад өгөөч, алаад идсэн ч хамаагүй.

	— Аваад явъя.

	— Та түүнийг аваад явах уу?

	— Козеттыг би аваад явна.

	— Одоохон уу?

	— Одоохон аваад явъя. Хүүхдийг дууд!

	— Козетт нааш ир! гэж Төнардье дуудав.

	— Зүгээр сууж байхын оронд би хоносныхоо мөнгийг төлье. Хэд гэлээ? гээд тооцоог лавлан харав.

	— Жижиг тасалгаанд унтаж хоносны хөлсөнд хорин гурван франк гэнэ ээ?

	— Тийм ээ хорин гурван франк гэж Төнардье авгай хариулав.

	Тэр хүн ширээн дээр таван франк гаргаж тавиад:

	Жаал охиныг дууд гэв.

	Яг энэ үесээр Төнардье авгайн хар хүн гал тогооны газар орж ирээд:

	— Би энэ мөсьетэй ярих хэрэг байна. Чи түр гарч бай! гэж эхнэртээ хэлэв.

	Тасалгаанд хоёулхнаа үлдмэгц Төнардье өөрөө сандал дээр суугаад нөгөө хүнийг суу гэж сандал өгөв. 

	Мөсье, би энэ хүүхдэд их хайртай юм сан гэхэд тэр хүн гайхан хараад:

	— Ямар хүүхэд? гэж асуухад.

	— Яагаа вэ? манай бяцхан Козетт! Та түүнийг аваад явах гэж байна уу? Би охиноо явуулах дургүй байна. Идье гэхэд талх манайд байна. Манай эхнэр бид хоёр хоёулаа түүнд их хайртай, төрсөн үртэйгээ адилхан үздэг юм.

	Нөгөө хүн ч дуугаралгүй Төнардьег ширтэн суув.

	— Хэн нэг тохиолдсон хүнд хүүхдээ өгдөг амьтан байдаггүйг та мэднэ биз дээ. Би дор хаяад таны нэрийг ч мэдэхгүй.

	— Мөсье Төнардье, би Козеттыг авна гэснээрээ л аваад явна. Олон таван үг хэрэг алга. Та Козеттыг хаа явахыг мэдэх ч үгүй. Козетт ахиж таныг хэзээ ч үзэхгүй болно. Козеттыг өгөх гэж байна уу, үгүй юү?

	Энэ хүн лав Козеттыг аваачих нь байна гэдгийг Төнардье ойлгоод.

	— Мөсье, та мянган франк төлөх болно гэв.

	Тэр хүн өврөөсөө хуучин хар түрийвч гаргаж онгойлгоод баахан мөнгө гаргаж ширээн дээр тавиад дээрээс нь том гараараа дараад:

	— Козеттыг дууд! гэж гэрийн эзэнд хэлэв.

	Козетт орноосоо босоод, өглөө бүр хийдэг ажлаа хийж суув.

	Төнардье авгай түүнийг олоод, 

	— Козетт одоохон хүрээд ир! гэв.

	Жаахан азнасны дараа Козетт гал тогооны өрөөнд орж ирэв.

	Нөгөө хүн үүргээ задлан дандаа хар өнгөтэй ноосон өмд, цамц, банзал, хүзүүний ороолт, ноосон оймс болон гутал зэрэг долоон настай хүүхдийн бүрэн хувцсыг гаргаад: Хүү минь эднийг аваад түргэн хувцаслачхаад хүрээд ир гэв.

	Энэ өглөө Монтфермейгийнхэн ядуу хувцастай нэг хүн ягаан өнгөтэй хүүхэлдэй тэвэрсэн хар хувцастай жижиг охиныг хөтлөөд гудамжаар өнгөрч явсныг харцгаав.

	Козетт замын хүнийг дагаад явж байсан нь тэр билээ. Козетт үл таних хүнд наалдан яаралгүй явж байв.

	Төнардье авгайтайгаа ярилцаж суугаад тэр хүний үлдээсэн мөнгийг эхнэртээ үзүүлэхэд түүнийг тоолж үзээд сэтгэл нь ханасангүй.

	— Бага байна. Манайд хоносон хүн лав их баян хүн. Эхлээд хорин су өгсөн, хүүхэлдэй худалдаж авчирсан, дараа нь мянган франк үлдээчхээд Козеттыг аваад явсан. Бүүр их мөнгө авах ёстой байжээ гэж хэлэв.

	— Чиний хэлдэг тун зөв. Би одоохон хойноос нь хөөж очъё гэж Төнардье хэлэв. Хагас цаг болсны дараа яаралгүй аялж явсан Козетт тэр хоёрыг гүйцэж очоод:

	— Мөсье та намайг өршөө. Май та мянган франкаа ав гэхэд нь жуулчин хүн, 

	— Танд юу хэрэгтэй вэ? гэж асуув.

	— Би Козеттоо авъя. Надад үүнийг танд өгөх эрх ч алга. Миний төрсөн хүүхэд ч биш. Төрүүлсэн эх нь бий гэв.

	Жуулчин хүн өврөөсөө хар түрийвчээ гаргахад нь За мөн сайн юм болох нь надад дахиад мөнгө нэмж өгөх нь гэж Төнардье дотроо бодов.

	Гэтэл тэр түрийвчээсээ нэг жижиг хуудас гаргаж Тенардьед өгсний дотор дурдсан нь:

	«Монтфермей-сүр-мэр, 1823 оны 3 дугаар сарын 25.

	Мөсье Төнардье

	Козеттыг энэ хүний хамтаар явуул.

	Шаардсан мөнгийг чинь төлнө.

	Таны амрыг эрэгч Фантина» гэжээ.

	— Мөсье, та Козеттыг авснаараа ав. Гэхдээ шаардсан мөнгийг төлөх ёстой гэж шаардав.

	Жуулчин, Төнардьег ярвайн хараад:

	Мөсье Төнардье! Танд Козеттын эх сар тутам мөнгө явуулж байсан. Түүнээс гадна би дөнгөж саяхан мянган Франк өглөө. Та хэтэрхий их мөнгө авсан шүү гэв.

	— Та мөнгө өгөхгүй бол би Козеттыг буцааж авна гэхэд ирсэн жуулчин тайвнаар:

	— Козетт харж бай гээд газраас таягаа ухасхийн авахад Төнардье, том таяг, зангидсан хүдэр гар хоёрыг нь хараад айн хулчийж буцаж харив.

	 

	11. УЧИРСАН ХОЁР ЯДУУ ХҮН ЖАРГАХ ЗАМДАА ОРЛОО

	Козетт маргааш нь үд болтол унтлаа.

	Урьд орой нь Мадлэн гуай (Козеттыг очиж авсан хүн энэ мөнийг манай уншигчид мэдсэн биз ээ). Козеттыг гэртээ авч ирэхэд, тэр бяцхан охин Катеринагаа тэвэрсээр хоёр дал мөрөн дээр нь унтсан хэвээр байсан тул Мадлэн гуайн жижиг өрөө, ширээ хэдэн сандал зэргийг үзээгүйгээс гадна галын хажууд хөөрхөн оронд яаж орж утсанаа ч бас мэдээгүй билээ. Өвлийн нарны цайвар гэрэл цонхоор нэвтрэн тусч Мадлэн гуай Козеттын орны хажууд түүний сэрэхийг хүлээн сууж:

	Гудамжаар өнгөрсөн морин тэрэгний чимээнээс болж гэнэт Козетт нойрноосоо сэрэв.

	— За, за мадам! гэж хашхиран сэрэв.

	Козетт нарны гэрэлд нүдээ дутуу нээж хараад орноосоо суга үсрэн босож, хананы булан руу гараа сунгав.

	— Бурхан минь, шүүр минь хаа байна? гээд хоёр нүдээ нээхэд нь Мадлэн гуайн инээмсэглэсэн нүүр, орны хөлд байгаа хүүхэлдэй хоёр харагдав.

	— Би зүүдлээд байна уу, сайн байна уу мөсье! гэж Козетт хэлээд эргэн тойрныг ажиглан харж:

	— Яасан сайхан юм бэ? гэж шагшрав.

	Тасалгаа нь жаахан бөгөөд дотор эд хогшил дутмаг боловч Козеттод үзэсгэлэнтэй сайхан санагдаж сэтгэл нь ихэд баясав. Анхны өдрөөс эхлээд Мадлэн гуай Козеттын дотнын нөхөр болсон учир Козетт тэр буянтай сайн хүнийг танихгүй, мэдэхгүй байсан боловч тэр хүнд их хайртай болжээ.

	Ертөнц дээр цор ганцаараа эхнэр ч үгүй, хүүхэд ч үгүй явсан Мадлэн гуай Козетттой учирч түүнд хайр ивээлээ бүрэн зориулжээ. Ингэж хоёр зовлонтон жаргах замдаа орлоо.

